
 CONVOCATORIA PARA A CONCESIÓN, EN RÉXIME DE CONCORRENCIA 
COMPETITIVA, DE SUBVENCIÓNS DE COOPERACIÓN AO DESENVOLVEMENTO NO 

CONCELLO DE SANTIAGO DE COMPOSTELA. EXERCICIO 2026

Extracto do acordo do 28 de setembro de 2026 da Xunta de Goberno Local do Concello de 
Santiago de Compostela, polo que se aprobou a convocatoria para a concesión, en réxime de 
concorrencia competitiva, de subvencións de cooperación ao desenvolvemento no Concello 
de Santiago de Compostela.

Texto

De conformidade co previsto nos artigos 17.3.b e 20.8.a da Lei 38/2003, do 17 de novembro, 
xeral de subvencións, publícase o extracto da convocatoria cuxo texto completo pode 
consultarse na Base de Datos Nacional de Subvencións 
(http://www.pap.minhap.gob.es/bdnstrans/).

Primeiro. Obxecto. O obxecto desta convocatoria é a concesión de subvencións a 
organizacións non gobernamentais de desenvolvemento (ONGD) para a realización de 
proxectos concretos de cooperación ao desenvolvemento en países empobrecidos, conforme 
aos criterios e requisitos establecidos nas bases desta convocatoria. Polo tanto, quedan 
excluídos os axentes de cooperación distintos das organizacións non gobernamentais para o 
desenvolvemento, é dicir, empresas, organizacións empresariais, sindicatos, universidades, 
institucións financeiras e de aforro, formacións políticas e outros axentes sociais e 
administracións que teñan entre os seus fins a realización de actividades de cooperación para 
o desenvolvemento.

Segundo. Entidades beneficiarias. Poderán solicitar axudas para a realización de proxectos 
de cooperación ao desenvolvemento as organizacións non gobernamentais de 
desenvolvemento que reúnan os seguintes requisitos:

• Estar legalmente constituídas e inscritas na sección A (organizacións non gobernamentais 
para o desenvolvemento) do Rexistro Galego de Axentes de Cooperación para o 
Desenvolvemento, creado pola Xunta de Galicia.

• Acreditar unha experiencia mínima de 2 anos no ámbito territorial de actuación para o que 
se solicita o proxecto.

• Carecer de ánimo de lucro e non depender económica nin institucionalmente de entidades 
lucrativas.

• Ter entre os seus fins institucionais expresos, segundo os seus propios estatutos, a 
realización de actividades relacionadas coa cooperación ao desenvolvemento e o fomento 
da solidariedade entre os pobos, a cooperación social ou actividades similares.

• Dispor da estrutura necesaria para garantir o cumprimento dos seus obxectivos e acreditar 
unha experiencia mínima de catro anos na realización de proxectos, coa conseguinte 
capacidade operativa para iso.

• Ter xustificado en prazo as subvencións outorgadas en convocatorias anteriores polo 
Concello de Santiago en materia de cooperación ao desenvolvemento, estar ao corrente 
do pagamento das obrigas por reintegro de subvencións e non ter sido sancionadas 
mediante resolución firme coa perda da posibilidade de obter subvencións.

http://www.pap.minhap.gob.es/bdnstrans/

• Estar ao corrente das súas obrigas tributarias coa Axencia Estatal de Administración 
Tributaria, coa Delegación de Facenda da Comunidade Autónoma de Galicia, coa 
Tesourería Territorial da Seguridade Social e co Concello de Santiago, respectivamente.

• Non incorrer en prohibición para obter a condición de beneficiario/a da subvención, de 
conformidade co artigo 10 da Lei 9/2007, do 13 de xuño, de subvencións de Galicia, e co 
artigo 13 da Lei 38/2003, do 17 de novembro, xeral de subvencións.

• Presentar un proxecto que sexa tecnicamente viable.

• Ter sede, domicilio social ou delegación permanente na Comunidade Autónoma de Galicia 
e manter a entidade aberta durante a execución do proxecto e ata 1 ano despois da súa 
finalización. Entenderase por delegación permanente aquela que conte con persoal 
permanente da organización e local fixo onde realice as súas actividades. Se ten sede, 
domicilio social ou delegación permanente no termo municipal de Santiago, nas mesmas 
condicións establecidas para o caso da Comunidade Autónoma neste punto, será esta 
delegación local a que asumirá a responsabilidade directa na presentación da solicitude e 
se comprometerá ao mantemento da documentación, á contabilidade e á coxestión do 
proxecto. En todo caso, especificarase claramente na solicitude. Deberá acreditarse con 
xustificantes de valor probatorio, como recibos de servizos ou equivalentes.

• Compromiso de colaborar e participar, se for requirida para iso, coa Concellaría de 
Dereitos e Servizos Sociais, Promoción Económica e Xuventude nun acto público de 
presentación dos proxectos subvencionados.

O cumprimento destes requisitos deberá verificarse na data de remate do prazo de 
presentación de solicitudes, e o seu incumprimento levará á inadmisión a trámite da solicitude 
presentada.

Terceiro. Proxectos subvencionables. Para a concesión destas subvencións considéranse 
proxectos subvencionables aqueles proxectos de cooperación ao desenvolvemento con 
accións encadradas nalgún dos seguintes supostos:

Que se trate de proxectos que se desenvolvan nalgún dos países considerados como 
prioridade xeográfica no V Plan director da cooperación galega 2023-2026, aprobado polo 
Parlamento de Galicia o 15 de xuño de 2023. O V Plan director recoñece como prioritarios os 
seguintes 11 países:

África subsahariana: Cabo Verde, Guinea Bissau e Mozambique.
América Central: Guatemala, Honduras, Nicaragua e O Salvador.
América do Sur: Bolivia, Ecuador e Perú.
Caribe: República Dominicana.

Que se trate de proxectos que se enmarquen nos ámbitos estratéxicos do V Plan director da 
cooperación galega 2023-2026 e que contribúan á consecución dos seguintes ODS:

• Promover o exercicio dos dereitos sociais básicos (saúde, educación, alimentación, hábitat 
e auga e saneamento básico) das persoas e colectivos máis pobres e vulnerables.

• Apoiar a agricultura, a pesca e a acuicultura sostibles cun enfoque de soberanía 
alimentaria, preservando os recursos naturais no marco de modelos de desenvolvemento 
rural e territorial integrados, inclusivos, solidarios e redistributivos para unha prosperidade 
compartida.

• Impulsar a igualdade de xénero cun enfoque feminista, interseccional e de diversidades, o 
empoderamento e o exercicio de dereitos das nenas, adolescentes e mulleres e o 
fortalecemento das súas organizacións.

• Promover a garantía e a defensa dos dereitos humanos, a democracia e o fortalecemento 
da sociedade civil organizada.

• Loitar contra o cambio climático e promover a sostibilidade e a xustiza ambientais.

Todas as actuacións de cooperación galega deberán incorporar as seguintes prioridades 
transversais incluídas no V Plan director da cooperación galega 2023-2026: a erradicación da 
pobreza multidimensional, a igualdade de xénero, a defensa da sostibilidade ambiental e a 
loita contra o cambio climático, o enfoque baseado nos dereitos humanos, o respecto polas 
diversidades e a promoción da interculturalidade, a equidade e a loita contra as 
desigualdades, a participación cidadá e o fortalecemento institucional e da sociedade civil.

Que se trate de proxectos que se desenvolvan nalgunha das áreas incluídas nas prioridades 
xeográficas definidas no artigo 5.3 da Lei 1/2023, do 20 de febreiro, de cooperación para o 
desenvolvemento sostible e a solidariedade global, que integran a veciñanza xeográfica e 
cultural no norte de África, Oriente Próximo e África subsahariana, en particular os países de 
África Occidental e o Sahel, e de fala española e portuguesa, así como os países de América 
Latina e o Caribe, e no marco iberoamericano; e nas prioridades temáticas definidas no artigo 
5.2, isto é, os sectores concretos en que España e os actores do sistema de cooperación para 
o desenvolvemento sostible teñan demostrado coñecemento, experiencia e valor engadido.

Poden presentarse así mesmo proxectos noutras zonas xeográficas cuxo contexto xustifique a 
intervención e naqueles países nos que a cooperación galega, e particularmente as entidades 
beneficiarias, teñan demostrada unha ampla experiencia de traballo. Os países considerados 
menos adiantados (PMA) ou cun índice de desenvolvemento humano (IDH) baixo recibirán a 
mesma valoración que os prioritarios, por seren países que precisan dunha especial atención 
por parte de toda a comunidade internacional.

Cuarto. Contía. Esta convocatoria está dotada cun orzamento total de 400.000 €, que se 
financiarán do seguinte xeito: 200.000,00 € con cargo á aplicación orzamentaria 020 23103 
4900100, pertencente ao orzamento municipal para o exercicio económico de 2026, e 200.000 
€ con cargo á aplicación orzamentaria 020 23103 7900000 do mesmo exercicio económico.

O Concello de Santiago poderá financiar ata o 95 % do orzamento do proxecto, e a contía 
máxima da subvención será de 40.000 € por proxecto. As achegas do resto de financiadores 
poden ser achegas valorizadas.

Quinto. Prazo de presentación de solicitudes. As solicitudes deberán presentarse no prazo 
de 15 días hábiles, contados a partir do día seguinte ao da publicación do extracto da 
convocatoria no Boletín Oficial da Provincia. O texto completo da convocatoria pode 
consultarse na Base de Datos Nacional de Subvencións.

Santiago de Compostela, na data da sinatura dixital

DONA MARÍA ROZAS PÉREZ. CONCELLEIRA DE DEREITOS E SERVIZOS SOCIAIS, 
PROMOCIÓN ECONÓMICA E XUVENTUDE

